
Скразной тэмай, што праходзіць праз усю творчасць А. Сербантовіча, стала тэма 

Вялікай Айчыннай вайны. Ваенныя вершы паэта, прасякнутыя глыбокім веданнем 

трагічнай сутнасці чалавека, і сёння выклікаюць у чытача пачуцці суперажывання, 

вызначаюцца філасофскім роздумам над лёсам асобнага чалавека як часткі грамадства і 

дазваляюць сцвердзіць думку пра наяўнасць у іх феномена так званага “двайнога 

бачання” вайны, які ў поўнай меры выявіўся ў 60-я гады, калі ў літаратуру прыйшло 

пакаленне “дзяцей вайны”.  
Мэта нашага даследавання – вызначыць адметнасці мастацкага ўвасаблення тэмы 

Вялікай Айчыннай вайны ў творчасці А.Сербантовіча. 

Матэрыял і метады. Матэрыялам даследавання стала паэзія Анатоля 

Сербантовіча. Метады даследавання – культурна-гістарычны, аналітыка-сінтэтычны 

дазволілі раскрыць мастацкае ўвасабленне ваеннай тэмы ў творчасці А.Сербантовіча, а 

затым прааналізаваць і абагуліць атрыманыя вынікі.  

Вынікі і іх абмеркаванне. Творы ваеннай тэматыкі ў першым зборніку “Азбука” 

А.Сербантовіча займаюць значнае месца, бо ўражанні дзяцінства, абпаленага вайной, 

былі настолькі моцныя, што засталіся ў памяці надоўга. Гэта такія вершы, як “Шырокія 

дарогі і вялікія...”, “Асколкі”, “Балада пра ўзараную зямлю” і іншыя.  

Верш “Шырокія дарогі і вялікія...” ўключаны ў зборнік трэцім па ліку пасля 

лірычных твораў “Музыка” і “Мая каханая – зіма”, і гэта яшчэ раз падкрэслівае важнасць 

і важкасць ваеннай тэмы для Анатоля Сербантовіча (сам паэт пра гэта скажа ў вершы 

“Асколкі”). Сюжэтную канву твора складае канкрэтнае, з акцэнтам на дэталі апісанне 

гібелі малога хлопчыка ў Трасцянцы. Моцнае паэтычнае ўздзеянне ствараюць яскравыя, 

наватарскія тропы, многія з якіх набылі значэнне мастацкіх дэталяў (“За ногі цягнуць 

хлопчыка малога, // А ён раскінуў рукі-якары...” [1, 10]). Анатоль Сербантовіч, як 

рэжысёр, стварае драматычную карціну пры дапамозе фарбаў, гукаў і рэплік. Спалучэнне 

двух супрацьлеглых па значэнні эпітэтаў – “змрочная святая тэрыторыя” – робіць 

пейзаж Трасцянца кантрастным, жахлівым. Не меншую нагрузку ў вершы выконваюць і 

метафары: дарога, што вядзе ў лагер, хоць і “падкована асфальтам”, але “ўскрыквае, 

падкідвае, бы едзеш па касцях” нават праз гады пасля заканчэння вайны. Удалае 

спалучэнне прыёмаў апісальнасці і драматызацыі працуе на ідэю твора: такая ахвяра 

(маладое жыццё) нічым не можа быць апраўдана.  

Суаднесенасць лірычнага і эпічнага пачаткаў у баладзе дазваляла мастакам на 

некалькіх узроўнях паказваць рэчаіснасць, таму яна і стала адным з дамінантных жанраў 

паэзіі перыяду Вялікай Айчыннай вайны і пазнейшага часу пра гэтую падзею. Зварот жа 

многіх паэтаў да гэтага жанру ў 60-я гады быў абумоўлены не столькі данінай раней 

выпрацаванай традыцыі, колькі ідэйнай накіраванасцю літаратуры “адліжнага перыяду” – 

імкненнем паказаць гераізм простага чалавека, яго духоўную веліч (зноў жа праяўляецца 

феномен “двайнога” бачання вайны).  

Анатоль Сербантовіч у “Баладзе пра ўзараную зямлю” малюе карціну здзеку фа-

шыстаў з рускіх ваеннапалонных. Майстэрства аўтара выяўляецца ў выкарыстанай мета-

фарычнасці, непадробных наватарскіх вобразах. У сваім творы мастак слова верны ба-

ладнай традыцыі: рускія, якіх, нібы коней, запрэглі ў плуг, каб араць міннае поле, 

паўстаюць як велічныя, легендарныя асілкі (“спіны, як кратэры, задымілі ў людзей”), пе-

ратвараюцца ў вернікаў-пакутнікаў, а вобразы катаў, створаныя асобнымі штрыхамі, з 

дапамогай дзеясловаў дзеяння (“павялі аўтаматы палонных”, “мацалі мускулы”, “асуд-

зілі”, “запрагалі”), паказаны выключна адмоўна. Такім чынам, у вершы з пачатку да канца 

вытрымліваецца прынцып кантрасту як адзнака рамантызму.  

Вершы на ваенную тэматыку ў зборніку “Азбука” засведчылі гуманізм аўтарскай 

пазіцыі і сталі асновай манументальнага ваеннага палатна, створанага ў другой кнізе 

паэта – “Міннае поле”, які выйшаў з друку ў 1968 г. і стаўся новым этапам у далейшым 

станаўленні творчага “я” Анатоля Сербантовіча. У параўнанні з першым зборнікам 

“Азбука” ён ідэйна і кампазіцыйна больш прадуманы і дасканалы з боку паэтычнай 

тэхнікі.  

Кніга Анатоля Сербантовіча адкрываецца аднайменнай паэмай, радкамі – аўтарскім 

крэда:  

Трывог і сноў пазбавіцца? Ніколі! 

Я спаць кладуся, як іду у бой. 

Каторы год паўзу па мінным полі, 

Па мінным полі памяці сваёй [2, 3]. 

Паэма “Міннае поле” – твор філасофска-рамантычны, насычаны вобразамі-

сімваламі, цэнтральны з якіх вынесены ў загаловак і з’яўляецца ідэйна-кампазіцыйнай 

дамінантай творчасці паэта. Нельга не адзначыць і цікавую кампазіцыю паэмы. Каб 

данесці ідэю пра бесчалавечнасць, бязлітаснасць вайны, А.Сербантовіч удала карыстаец-

ца прыёмам драматызацыі пісьма – уводзіць у тканіну твора дыялогі з бацькамі, Смерцю, 

Жыццём, забойцам бацькі і яго нашчадкамі. Аўтар называе часткі паэмы “выбухамі”, што 

дае яму магчымасць не толькі стварыць сімвалічны малюнак вайны, але і як бы 

“агучыць” яго. Вайна – гэта міннае поле, на якім людзі выпрабоўваюцца на трываласць і 

чалавечнасць. Кожны новы выбух – гэта новы драматычны лёс. Цеснае перапляценне 

рэальнага і ўяўнага таксама “працуе” на рэалізацыю ідэі: “падарвацца ўсюды можна // На 

міне, што здаўна ляжыць...” [2, 7]. Паэт усім дзеяннем-споведдзю сцвярджае думку, што 

вайна і яе наступствы – алагізм у жыцці чалавецтва. 

Матыў міннага поля-памяці паэт разгортвае, карыстаючыся рамантычнымі 

стылявымі сродкамі, і ў такіх творах ваеннай тэматыкі, як “Балада”, “Вёска Гута…”, “Гул 

баёў…”, “Трэці надпіс”, “Крыжы”. Адзначым, што пры гэтым паэт удала карыстаецца 

вобразам крыжа як сімвала чалавечых пакут, людской памяці, тыповым для беларускай 

літаратуры.  

Звернемся да аналізу асобных твораў баладнага гучання, што ўвайшлі ў зборнік 

“Міннае поле”. У вершы “Балада” сюжэт разгортваецца вельмі хутка: у Трасцянцы вязні 

кожны дзень дзялілі “каляныя, як камяні”, пайкі хлеба, і адзін “дзівак нягеглы” сваю долю 

нязменна хаваў. І вось аднойчы хлопцы падрыхтавалі ўцёкі. І дзівакаваты стары аддае ім 

увесь схаваны пад матрацам хлеб, які і дапамог ім дабрацца да партызанаў. Вобраз старо-

га вязня вырастае ў творы да ўзроўню сімвала мужнасці і велічы нашага народа. Май-

стэрства А.Сербантовіча-паэта ў “Баладзе” праявілася ў поўнай меры: твор працяты 

наскрозь трапнымі аўтарскімі параўнаннямі з элементамі асацыятыўнасці, якія ствараюць 

зрокавы малюнак падзей. Чытаем: у “ноч цяжкую, быццам грэх,” адбываюцца ўцёкі па-

лонных. І ўяўляем гэтую страшэнна-загадкавую ноч. І пейзаж у мастака слова таксама 

пазбаўлены надуманай апісальнасці. Паэт стварае строгі малюнак, карыстаецца інверсіяй 

і параўнаннем, ашчадна карыстаецца мастацкімі сродкамі, паглыбляе псіхалагізм сітуа-

цыі: “Сек золкі дождж. Сляпіла снегам. // І ноч чарнелася, як крот” [2, 16]. Каларыт 

абстаноўкі стварае і аўтарская метафара, якая характарызуе драматызм сітуацыі: “Сцякалі 

Марс і зорка Вега // Крывёю на калючы дрот” [2, 16]. 

Такім чынам, у параўнанні з творамі са зборніка “Азбука” ваенныя вершы зборніка 

“Міннае поле” набываюць большую філасофскую глыбіню, аўтар прымушае рэцыпіента 

не толькі адчуць і перажыць трагедыю, але і вядзе яго да жыццесцвярджальнай высновы 

праз атрыманы катарсіс.  

Памяць пра вайну, дзяцінства неадступна крочыць за Анатолем Сербантовічам. 

Вызначаны асаблівым лейтматывам вобраз міннага поля-памяці паэт цяпер разгортвае, 

карыстаючыся чыста рамантычнымі стылявымі сродкамі, і ў “ваенных” вянках санетаў са 

зборніка “Пярсцёнак”. Самі іх назвы сталіся скразнымі вобразамі-дэталямі – “Курганы”, 

“Салдат”. Паэтам захоўваецца традыцыйная форма гэтага жанру, але па ідэйным гучанні, 

вобразных сродках, адначасова трагічным і адычным гучанні гэтыя творы, можна сказаць 

з упэўненасцю, маюць усе адзнакі паэм ліра-філасофскага складу.  

Вянок санетаў “Салдат” раскрывае філасофскую праблему “жыцця і смерці”, зачы-

нам яго сталі радкі, поўныя трагічнага гучання: “У жоўтых мыліц – раўнамерны стук. // 

Яны скрыпяць пад пахамі і гнуцца” [3, 135], якімі А.Сербантовіч вельмі ёміста, лаканічна 

абмалёўвае маштаб ваеннай трагедыі, боль яе наступстваў. Сюжэт твора нескладаны: 

салдат з вайны вяртаецца дадому. Па дарозе ён дапамагае ўсім, каго сустракае. Гэта і 

вяртае яго да жыцця, бо “чалавек – таму і чалавек, // Што сонца у крыві яго цячэ” [3, 

142] і што ён патрэбны на зямлі, каб сеяць і расціць сады. Філасафічнасць твору надаюць 

лірычныя адступленні, тонка абмаляваны псіхалагічны стан героя (яго непакоіць пытан-

не: “Каму заваяваў ён жыць правы” [3, 137]. Перамога жыцця над смерцю – асноўная 

ідэя твора – гучыць у апошіх радках вянка санетаў.  

У вянках санетаў раскрылася яшчэ адна рыса таленту аўтара – уменне па-

майстэрску карыстацца цвёрдымі вершаванымі формамі. Адзначым і ўдалае, падобнае 

Купалаваму, выкарыстанне паэтам мастацкай дэталі, трапны падбор сродкаў паэтычнай 

выразнасці. Настрой вянка санетаў “Курганы”, да прыкладу, задаецца адразу разгорну-

тым параўнаннем-дэталлю: “У курганоў ёсць нешта ад званоў, // З якіх павырывалі языкі, 

// Але іх звон прарэзлівы такі, // Што я вачэй якую ноч не звёў” [3, 62]. 

Па-мастацку падабраны эпітэт “прарэзлівы” ў дадзеным выпадку на ўзроўні маста-

цкай дэталі перадае трагедыйны настрой героя-аўтара. Мастацкае параўнанне палаючых 

гарадоў з рыбамі, выцягнутымі з вады, выразна падкрэслівае несумяшчальнасць вайны з 

чалавечым жыццём. Гэтая ідэя стала адной з цэнтральных сэнсавых асноў гуманістыч-

нага погляду Анатоля Сербантовіча.  

Заключэнне. Такім чынам, творчасць Анатоля Сербантовіча як цэласная мастацкая 

сістэма знаходзіцца ў непарыўнай сувязі з эпохай. Неадпаведнасць слова і справы ў 

грамадстве выклікалі раздвоенасць душы паэта і яго героя, таму ад першага (“Азбука”) да 

апошняга (“Пярсцёнак”) зборніка назіраецца нарастанне трагедыйнага пафасу, што 

непасрэдна адбілася на жанрава-стылявым абліччы яго паэзіі, цэнтральнымі тэмамі якой 

становіцца грамадзянская і тэма Вялікай Айчынный вайны і яе маральна-этычнае 

асэнсаванне з сучасных філасофскіх пазіцый.  

Алексей Николаевич Маслов (литературный псевдоним Бежецкий, 1853–1922) – 

один из представителей довольно многочисленной группы литераторов рубежа 80– 

90-х гг. XIX века, относящихся к чеховскому окружению. Среди разнообразного в жан-

рово-тематическом отношении творческого наследия автора особое место занимают во-

енная проза и публицистика. Военный инженер, автор ряда трудов по истории крепост-

ных войн, участник Хивинской экспедиции 1873 г. и русско-турецкой войны 1877– 

1878 гг., Бежецкий сотрудничал с рядом изданий в качестве военного корреспондента. 

